
Annotatsiya   Ariza biror muassasa, tashkilot, xoʻjalik yoki rahbar xodim nomiga iltimos, 

taklif hamda shikoyat mazmunida yoziladigan rasmiy hujjat hisoblanadi. Hujjatlar ichida 

ariza ijtimoiy hayotimizdagi eng koʻp qoʻllaniladigan rasmiy hujjatdir. 

Kalit so’zlar: hujjat, ariza, zaruriy qism, bosh qism, imzo , lavozim 

 

Hujjatlar kishilik jamiyati shakllanishi bilanoq bu jamiyat a’zolari oʻzaro 

munosabatlaridagi muayyan muhim holatlarni muntazam va qat’iy qayd etib borishga 

ehtiyoj sezganlar. Ana shu ehtiyoj natijasi sifatida, tabiiyki, ilq ibtidoiy hujjatlar yuzaga 

kelgan. 

Bobilning miloddan avvalgi 1792-1750-yillardagi shohi Xammurapining 

adolatpesha qonunlar majmui, undan ham qadimroq shoh Ur-Nammu (miloddan avvalgi 

2112-2094-yillar)ning qonunlari va boshqa manbalarning mavjudligi hujjatlar deb 

ataladigan tartibot vositalarining  olis va murakkab tarixga ega ekanligini koʻrsatadi. 

Albatta, kishilik jamiyatining taraqqiyoti, ijtimoiy-iqtisodiy tuzumlarning almashina 

borishi, aniqrogʻi, kishilaroʻrtasidagi ijtimoiy, iqtisodiy va siyosiy munosabatlarning 

takomillasha borishi bilan hujjatlar ham takomillashib borgan. Bugungi kunda fanga 

tariximizning turli davrlaridaoʻrxun-yenasoy, sugʻd, eski uygʻur, arab va boshqa 

yozuvlarda bitilgan juda koʻplab hujjatlar, umuman, yozma manbalar ma’lum. 

Sharqda X-XIX asrlarda yorliq farmon, noma, bitimlar, arznoma, 

qarznomalar, vasiqa, tilxat yoki mazmunan shunga yaqin hujjatlar nisbatan keng 

tarqalgan. Yorliqlar mazmunan xilma-xil boʻlgan: xabar, tavsif, farmoyish, bildirish, 

tasdiqlash va h.k. Buoʻrinda Toʻxtamishxonning 1393-yilda polyak qiroli Yagʻaylaga 

yoʻllagan yorligʻi, Temur Qutlugʻning 1397-yildagi yorligʻi, Zahiriddin Boburning 

otasi Umarshayx Mirzoning margʻilonlik Mir Sayid Ahmad ismli shaxsga 1469-yilda 

bergan yorligʻi, Toshkent hokimi Yunusxujaning 1797-yil 2- iyunda Rossiya 

podshosigaoʻz elchilari orqali yuborgan yorligʻi va boshqalarni eslaboʻtish mumkin. 

Mazkur davr yorliqlaridaoʻziga xos lisoniy qolip shakllangan, yorliqlar matn 

jihatidan an’anaviy tarkibiy qismlarga ega boʻlgan. Masalan, eslaboʻtilgan yorliqlarning 

birinchisi - "Toʻxtamish soʻzim Yagʻaylagʻa" deb, ikkinchisi - "Temur Qutlugʻ soʻzim" 

deb, uchinchisi esa - "Sulton Umarshayx Bahodur soʻzim" deb boshlangan. Bayonda ham 

muayyan qolip bor, Shuningdek albatta, yorliq yozilgan sana va joy koʻrsatilgan. 

Oʻzbek ish yuritishi tarixining shakllanish ildizlarini oʻzbek davlatchiligi tarixidan 

izlash lozim boʻladi. 

Tarixiy manbalar va tarixiy tadqiqotlarning guvohlik berishicha, bundan yarim 

million yillar muqaddam hozir biz oʻzbeklar yashab kelayotgan Oʻzbekiston hududida 

ajdodlarimiz yashab kelganlar. 

Tarixiy va diniy manbalar yana shundan ogoh etadiki, turkiy xalqlar Nuh 

paygʻambarning oʻgʻli Yofas – Abut-turk avlodidan tarqalgan va bu ulugʻ zot turkiy 

davlatchilikning asosochisi sanaladi. Undan keyin esa poytaxti Samarqand boʻlgan Alp 

Er Toʻnga davlati (meloddan avvalgi toʻrt minginchi yillar) e’tirof etiladi. 

Bu oʻrinda shu narsa muhimki, oʻzining ana shunday qadimiy va boy tarixiy 

an’analariga ega boʻlgan oʻzbek davlatchiligi, shubhasiz, oʻz ish yuritish tarixiga ham ega. 

Ma’lumki, davlatchilikning boshlangʻich shakllarida, hali yozuv boʻlmagan 

paytlarda, ma’lum odat tusiga kirgan ogʻzaki huquqiy me’yorlar asosida ish olib 

borilgan. 

Darhaqiqat, davlatchilikning hamma davrlarida ham turli shakllarda amalda 

boʻlgan ish yuritish qoidalari ijtimoiy-huquqiy munosabatlarni tartibga solishning u yoki 

bu tarzdagi koʻrinishlari hisoblanadi. Ular yordamida davlatlararo va mamlakat ichidagi, 

shaxslararo va oilaviy munosabatlar, jinoyatga qarab jazo belgilash, tartib va intizom 

masalalari yoʻlga qoʻyilgan. Yozuv paydo boʻlgandan keyingi davrlar mahsuli 

hisoblanadigan qonun va kodekslar, farmon va farmoyishlar hamda boshqa 

mazmundagi hujjatlarning amaldagi koʻrinishlari ham aynan ana shu hujjatlarning 

davomi, desak xato boʻlmaydi. 

Turkiy hoqonliklarning hujjatlar toʻplami bizgacha yetib kelgan. Sugʻd hujjatlari, 

deb nomlangan hujjatlar majmui 76 yuridik-notarial hujjatlarni qamrab olgan. Ular orasida 

hokimlarning bir-birlariga yuborgan xatlari, viloyatlardan kelgan ma’lumotlar, 

moliya-xazina hujjatlari, turli tilxatlar, mulk ijarasi, nikoh shartnomalari mavjud. 

Shularga asoslanib,  «turk hoqonligi davrida Sugʻd yuridik aktlarni belgilangan shaklda 

tuzib, rasmiylashtiradigan maxsus mahkama va mansabdor shaxs boʻlgan»ligini qayd etish 

mumkin. 

Ish yuritish doirasida davlat boshligʻining buyruq-farmonlari, vaqfnomalar, 

shartnomalar, yorliqlar, ayniqsa tarxon yorliqlari, soliq tizimini tartibga soluvchi 

hujjatlar oʻzining alohida nufuzi bilan ajralib turadi. 

«Devonu lugʻatit turk» asarida hujjatchilikka oid qator dalillar keltirilgan. 

Oʻzbek davlatchiligining ma’lum bir bosqichi arablar istilosi bilan bogʻliq ravishda 

yuzaga kelgan musulmon huquqi bilan bogʻliq boʻlib, u Qur’oni Karim va hadislar 

shaklidagi urf-odatlarni izga soluvchi hujjatlar majmuini qamrab oladi. Ular uzoq 

yillar davomida  jamiyatni boshqarish va tartibga solishning asosiy ma’naviy-huquqiy 

hujjatlari boʻlib kelgan. 

 

Ariza biror muassasa, tashkilot, xoʻjalik yoki rahbar xodim nomiga iltimos, taklif 

hamda shikoyat mazmunida yoziladigan rasmiy hujjat hisoblanadi. Hujjatlar ichida ariza 

ijtimoiy hayotimizdagi eng koʻp qoʻllaniladigan rasmiy hujjatdir. 

Oliy oʻquv yurtlari, kollej va litseylarda talabalar uyidan joy olish toʻg‘risida, bir 

fakultetdan boshqasiga yoki bir institutdan boshqa turdosh institutga oʻtkazish paytida, 

akadem ta’til olish jarayonida yoziladigan arizalar keng tarqalgan. 

Ishlab chiqarishda esa ishga qabul qilish yoki ishdan boʻshash haqidagi, boshqa 

vazifaga oʻtkazish, mehnat yoki oʻquv ta’tillari soʻrash toʻg‘risidagi arizalar serunum 

qoʻllaniladi. 

Tuzilishiga koʻra ariza oddiy va murakkab turlarga ajratiladi. Oddiy arizada 

iltimoslar izohsiz va ilova-hujjatlarsiz taqdim etiladi. Murakkab ariza matni katta boʻlishi 

bilan birga, iltimos, taklif va shikoyatlarga izohlar batafsil bayon etiladi va unga ilovalar 

qilinishi ham mumkin. 

Arizalar quyidagi zaruriy qismlar asosida yoziladi: 

1. Ariza taqdim etiladigan muassasa, tashkilot, xoʻjalikning nomi yoki rahbar 

xodimning unvoni, vazifasi, ismi, ota ismi va familiyasi. 

2. Ariza beruvchining vazifasi, unvoni, ismi, ota ismi va familiyasi (zarur oʻrinda 

ariza beruvchining turar joyi koʻrsatilishi mumkin). 

3. Hujjatning nomi (Ariza). 

4. Asosiy matn (taklif, iltimos, shikoyat). 

5. Arizaga ilova qilinadigan hujjatlar nomi (zarur boʻlganda). 

6. Ariza yozilgan vaqt (yil, kun, oy) qog‘ozning chap tomonida yoziladi. 

7. Ariza yozuvchining imzosi. 

8. Ariza yozuvchining ismi va ota ismining bosh harflari qayd etilib, familiyasi 

toʻliq keltiriladi. 

9. Odatda, ariza bir nusxada va  ruchka bilan yoziladi. 

